
08.00.00 – Иқтисодиёт фанлари  

 

 

Sobirova Marhabo Haitovna  
QarMII mustaqil izlanuvchisi 

 
MEVA-SABZAVOT KOOPERATSIYASINING IQTISODIY SAMARADORLIGINI 

OSHIRISH YOʻLLARI 
 

Annotatsiya. Ushbu maqolada Oʻzbekistonda qishloq xoʻjaligini rivojlantirish va soha samaradorligini 
oshirishda meva-sabzavot kooperatsiyasini tashkil etish lozimligi keltirilgan. Meva-sabzavot kooperatsiyasini 
tashkil etish va uni barqaror rivojlantirish chora-tadbirlari keltirilgan. 

Kalit soʻzlar. meva-sabzavot, koopertsiya, qishloq xoʻjaligi, oziq-ovqat, samaradorlik, eksport. 

 
Sobirova Marhabo Haitovna  

Независимый исследователь КарИЭИ 
 

ПУТИ ПОВЫШЕНИЯ ЭКОНОМИЧЕСКОЙ ЭФФЕКТИВНОСТИ ПЛОДООВОЩНОЙ 

Mamlakat aholisining oziq-ovqat mahsulotlariga boʻlgan ehtiyojlarini uzluksiz va 

kafolatli qondirish, ichki iste'mol bozorini Oʻzbekistonda ishlab chiqarilgan mahsulotlar bilan 

ta'minlash evaziga, import hajmini qisqartirish natijasida eksport miqdorini oshirish qishloq 

xoʻjaligi salohiyatini yuksaltirishda ustuvor vazifalardan biri hisoblanadi. Chunki bu tarmoq 

https://scienceproblems.uz/
https://doi.org/10.47390/1342V3I3Y2023N09


SCIENCEPROBLEMS.UZ № 3 (3)-2023 йил  

 

64 

aholini sifatli oziq-ovqat mahsulotlari, sanoat korxonalarining esa xom ashyo resurslariga 

boʻlgan talabini uzluksiz qondirish imkoniyatini beradi. Qolaversa, Oʻzbekiston meva-

sabzavotchilik mahsulotlarini yetishtirish uchun yuksak potensial va ishlab chiqarish 

salohiyatiga ega davlatdir. 

Ekologik toza va xavfsiz boʻlgan qishloq xoʻjalik mahsulotlariga talab dunyo bozorlarida 

tobora ortib bormoqda. Meva-sabzavot mahsulotlarini yetishtirish, saqlash, qayta ishlash va 

eksport qilish boʻyicha rivojlangan davlatlar tajribalarining tahlillari ushbu mahsulotlarni 

ishlab chiqaruvchilarning kooperatsiyasi va klasterlarini rivojlantirish zarurati borligini 

koʻrsatmoqda. Prezidentimiz ta’kidlaganidek: “Kelgusida qishloq xoʻjaligi vazirligi soha 

korxonalariga koʻrsatma berish, resurslarni taqsimlash, reja belgilash kabi eski ish usullaridan 

mutlaqo voz kechishi zarur. Buning oʻrniga, vazirlik servis tashkilotiga aylanishi, xususiy 

agrosanoat tashkilotlariga yer holatini aniqlash, ekin turlari va urug‘ni toʻg‘ri tanlash, 

zararkunandalarga qarshi kurashish, moliyaviy koʻmaklashish, mahsulot bozorini topish 

boʻyicha xizmat koʻrsatishi kerak” [1]. Oʻzbekiston Respublikasi qishloq xoʻjaligi tarmoqlari 

oldida ishlab chiqarilayotgan mahsulotlarning tannarxi past boʻlishini ta’minlash, mahsulotlar 

miqdorini koʻpaytirish va assortimentini yaxshilash, mamlakat qishloq xoʻjaligida mehnat 

umumdorligini oshirish kabi asosiy vazifalar turibdi.  

Rivojlangan mamlakatlarda mehnat resurslarining 2-5 foizi, kam taraqqiy etgan 

aksariyat mamlakatlarda esa 90 foizgacha qishloq xoʻjaligi tarmog‘ida mehnat qiladi. 

Rivojlanayotgan mamlakatlarda qishloq xoʻjalik ishlab chiqarishi rivojlangan 

mamlakatlardagiga nisbatan ancha katta rol oʻynaydi. Yalpi ichki mahsulotda qishloq 

xoʻjaligining salmog‘i rivojlanayotgan mamlakatlarda oʻrtacha 22 foizni, rivojlangan 

mamlakatlarda 4 foizni tashkil etadi. Rivojlanayotgan mamlakatlarda rivojlangan 

mamlakatlarda yetishtirilayotgan qishloq xoʻjaligi mahsulotlarining yarmidan koʻprog‘i 

yetishtirilmoqda. BMT ekspertlari fikrlaricha, har yili oziq-ovqat muammosini yechish uchun 

uning hajmi 6 foiz oshirib borilishi talab etiladi [2]. 

Tahlillarga qaraganda, yurtimizda bog‘ va tokzorlarda hosildorlik juda past. Masalan, 

qishloq xoʻjaligi rivojlangan AQSH, Xitoy, Italiya, Fransiya kabi davlatlarda bir gektar intensiv 

bog‘dan 80-120 tonna, ayrim mevalardan 140 tonnagacha hosil olinsa, yurtimizda bir 

gektardan 10-30 tonna, an’anaviy bog‘-tokzorlardan esa 4-5 tonna mahsulot olinadi [3]. Bu 

albatta iqtisodiy jihatdan samarasiz qishloq xoʻjaligidir. 

Meva-sabzavot mahsulotlari yetishtirish sohasini rivojlantirish borasidagi iqtisodiy 

muammolar va qishloq xoʻjaligida kooperatsiya va integratsiya jarayonini rivojlantirish 

masalalari xorijlik T.Buzina, N.Kuznetsova, I.Minakov, V.Volodin, L.Antonenko [5] kabi va 

boshqa agrar soha iqtisodchi olimlari ishlarida oʻz aksini topgan. Respublikamiz qishloq 

xoʻjaligi ishlab chiqarishi sharoitida kooperatsiya munosabatlarini rivojlantirishga qaratilgan 

ilmiy yechimlar R.Xusanov, S.Usmonov, Q.Choriev, Oʻ.Umurzakov, T.Farmonov, N.Xushmatov, 

O.Jumaev, X.Xushvaqtova [4] kabi qator agrar iqtisodchi olimlarning ilmiy ishlanmalari 

qatoridan oʻrin olgan. Lekin yuqorida keltirilgan ishlarning turli davrlarda bajarilganligi, 

hozirgi paytda sohada agrofirmalar va kooperativlar faoliyatini tashkil etish borasidagi 

islohotlarning chuqurlashuvi meva-sabzavot mahsulotlarini sotish sohasida tadqiqotlar olib 

borishda kompleks yondashuvni taqozo etmoqda.  

A.Chayanov “Kooperatsiyani, bir tomondan, umuman hech qanday ijtimoiy vazifalarni 

o‘z oldiga qo‘ymaydigan tashkiliy xo‘jalik formulasi bo‘lmish kooperativga va ikkinchi 

tomondan, keng ijtimoiy harakat yoki aniqroq aytganda o‘ziga xos mafkuraga ega bo‘lgan va 

o‘zining aniq mujassamlashuv qurollaridan biri bo‘lmish kooperativ shakllaridan 

foydalaniladigan harakat», deb talqin etadi. Mana shu so‘nggi haarakat o‘z oldiga ongli ravishda 

ijtimoiy maqsadlarni qo‘yadilar va shu maqsadlarsiz ularni tasavvur etib bo‘lmaydi» deydi. 

Uning fikricha bir xil turdagi mahsulot ishlab chiqaruvchilar birlashib kooperatsiyani tashkil 

etadi. Kooperativlar ko‘proq daromad olish maqsadida kooperatsiyani tashkil etadilar. Natijada 

5-6 ta dehqonlar birlashib, kooperatsiya nizomi asosida faoliyat ko‘rsatadi. Kooperatsiya 

jarayonini tashkil qilishdan har bir kooperativ aʼzosi moddiy manfaatdor bo‘lmasa, 

kooperatsiya jarayoni o‘z mohiyatini yo‘qotadi. Chunki moddiy manfaatdorlik 

kooperatsiyaning rolini belgilovchi eng muhim omil hisoblanadi. Kooperatsiya xususiy, 

kollektiv va jamoa manfaatlari uyg‘unlashuvining shunday bir shakliki, bunda har bir shaxs 

undan moddiy manfaatdor bo‘lishi kerak [7]. 

M.I.Tugan-Baranovskiy, kooperatsiya nazariyachisi boʻlib, uning «Kooperatsiyaning 

sotsial asoslari» (1916 yil) kitobida kooperativ harakatlar, kooperatsiya tushunchasining 

mohiyati toʻliq ochib berilgan. Unda «Kooperativning asosiy aniqlovchi belgisi va uning 

kapitalistik korxonadan farqi — kapitalning foydaga yoʻnaltirilmaganligi. Kooperativ korxona 

qo‘yilgan kapitaldan foyda olish uchun tuzilmaydi, balki xoʻjalik aʼzolarini jamoa boʻlib faoliyat 

koʻrsatishi, ularning mehnat daromadlari yoki isteʼmol ehtiyojlariga sarfini kamayishiga koʻra 

yuksalishini bildiradi»[6]. 

Hozirgi vaqtda dunyodagi rivojlangan mamlakatlarda zamonaviy zanjirli oziq-ovqat 

doʻkonlari orqali meva-sabzavot savdosi tez sur'atlar bilan oʻsib bormoqda, bu asosan 

an'anaviy chakana bozorlar hisobiga yaratilmoqda. Aytish kerakki, meva-sabzavotning 65 foizi, 

goʻsht va sut mahsulotlarining 93-95 foizi dehqon xoʻjaliklari va aholi tomorqalarida 

yetishtirilmoqda. Biroq, shu mahsulotlarni qayta ishlovchi korxonalar 50-60 foiz quvvatda 

faoliyat yuritmoqda. Meva-sabzavotchilik mahsulotlari hajmlarining yildan-yilga oshib borishi 

saqlash va qayta ishlash tarmog‘idagi bir qator muammo va kamchiliklarni bartaraf etish, 

sohani isloh qilishda zamonaviy innovatsion, resurs tejaydigan raqamli texnologiyalardan keng 

foydalangan holda tub burilishni amalga oshirishni talab etmoqda. Xususan, Respublikada 

umumiy ishlab chiqarish hajmlariga nisbatan mevaning 18,9 foizi, sabzavot va poliz 

mahsulotlarining 5,6 foizi, uzumning 9,5 foizi sanoat korxonalarida qayta ishlanmoqda. 

Yetishtirilgan meva-sabzavot mahsulotlarini hududlarda saqlash uchun sovutgichlar bilan 

ta’minlanganlik darajasi 3,7 foizni (sovutish omborxonalari yil davomida bor-yoʻg‘i 20-22% ga 

mahsulot bilan ta’minlangan) tashkil etmoqda. Mavjud sovutgichlarning aksariyati ma’nan 

eskirgan, texnologik jihatdan yangilanmagan, zamonaviy texnologiya va raqamli innovatsion 

ishlanmalar lozim darajada tatbiq etilmagan. Soha uchun malakali kadrlar tayyorlash 

masalasiga innovatsion yondashuvni taqozo etmoqda. Ilg‘or tajribali zamonaviy uskunalar 

bilan ishlash qobiliyatiga ega, qayta ishlash, saqlash yoʻnalishi boʻyicha mutaxassislar 

tayyorlashga yetarlicha e’tibor berilmayapti. Saqlash va qayta ishlash korxonalarining 

zamonaviy-texnologik talablari va hajmlaridagi mahsulotlar bilan yetarli darajada ta’minlash 

masalalariga tizimli yondoshilmayapti. Transport va logistika sohasi zamon talabidan ortda 

qolmoqda. 

Soʻnggi yillarda meva-sabzavotchilikni yuritish intensiv texnologiya asosida olib 

borilmoqda. Natijada qishloq xoʻjaligida foydalaniladigan resurslar, jumladan, yonilg‘i moylash 

materiallari, kimyoviy vositalar (meva-sabzavot yetishtirish uchun 255 ming tonna fosforli, 

290 ming tonna azotli oʻg‘it yetishmaydi) va urug‘lik narxlarining ortib ketishi, qishloq aholisi 

daromadlarining pastligi, shuningdek, mineral oʻg‘itlar, kimyoviy vositalarning qoʻllanilishi, 

og‘ir texnikadan foydalanish, yer resurslari sifatining yomonlashuvi, ekologik muvozanatning 

buzilishiga olib kelmoqda[7]. 

Hududlarda yetishtirilayotgan mahsulotlar haqida xaridorlarga zarur boʻlgan 

ma’lumotlarni beruvchi axborot-maslahat markazlari va raqamli texnologiyalar faoliyati yoʻlga 

qoʻyilmagan. 

Bundan tashqari respublikada transport-logistika borasidagi mavjud muammolarni 

hozirgacha hal etilmaganligi sababli mahsulotlarni saralash, qayta ishlash, qadoqlash va 

xaridorlarga yuborish muammoligicha qolmoqda. 

Shu bois qishloq xoʻjaligini jadal rivojlantirish, oziq-ovqat xavfsizligini ta’minlash uchun 

qishloq xoʻjaligi sohasida mega loyihalar ishlab chiqish va amalga oshirish zarurati tug‘iladi. 

Meva-sabzavotchilik mahsulotlarini tashqi bozorlarda sotish hisobiga mamlakat valyuta 

tushumining sezilarli qismi shakllanayotganligi ham sohani tubdan isloh qilish va jadal 

rivojlantirishning ustuvorligidan dalolat beradi. 

Meva-sabzavot mahsulotlarini uzluksiz ishlab chiqarish, kooperativlarga birlashtirish 

hamda eksport salohiyatini oshirish uchun qulay shart-sharoitlar yaratishda mavjud boʻlgan 

quyidagi jiddiy toʻsiqlarni bartaraf etish talab etiladi: 

- kichik ishlab chiqaruvchilar (dehqon xoʻjaliklari) oʻrtasidagi huquqiy-iqtisodiy 

hamkorlikni rag‘batlantiradigan tartibga solish muhiti yaratilishi lozim. Buning natijasida 

mahsulot yetishtiruvchilar tomonidan talab etiladigan katta hajmdagi mahsulotlarni doimiy 

ravishda yetkazib berish imkoniyati paydo boʻladi. 

- ichki iste'mol bozorini qish-bahor mavsumida ham meva-sabzavot mahsulotlari bilan 

barqaror ta'minlash maqsadida ularni zahiraga g‘amlash, shuningdek, oziq-ovqat mahsulotlari 

ishlab chiqaruvchi mahalliy korxonalar ehtiyojini ta'minlash boʻyicha shartnoma asosida davlat 

buyurtmasi tizimini joriy etish lozim. 

- qish-bahor mavsumida aholining arzon mahsulotlarga boʻlgan ehtiyojini imtiyoz va 

preferensiyalar berish orqali ta'minlash tizimi yaratilishi muhimdir. 

- ichki bozorni himoyalash maqsadida proteksionistik, kompensasion va dempingga 

qarshi choralar qoʻllash tizimi joriy etilishi zarur. 

- meva-sabzavotchilik mahsulotlarini qayta ishlash, logistika va eksportni qoʻllab-

quvvatlash maqsadida sohaga toʻg‘ridan-toʻg‘ri investisiyalarni jalb qilish, shuningdek, oziq-

ovqat xavfsizligi, sifatni boshqarish tizimlari, ilmiy tadqiqotlar va xorijda mahsulotlarimizning 

reklamasiga e'tibor qaratilishi kerak. 

- dunyoda elektron tijoratning jadal rivojlanishini hisobga olib, yangi bozorlarga chiqish 

imkoniyatlarini oshirish maqsadida, qishloq xoʻjaligida raqamli texnologiyalarni 

rivojlantirishni qoʻllab-quvvatlash borasida yanada samarali faol choralar koʻrilishi zarur. 

Qishloq xoʻjaligi mahsulotlarini ishlab chiqaruvchilar, klaster va kooperatsiyalar, agrologistik 

markazlar, qayta ishlab chiqaruvchilar, savdo tarmoqlarini oʻz ichiga olgan elektron agrosanoat 

savdo portalini joriy etish maqsadga muvofiq. 

-tarmoqqa innovasion, resurs tejamkor texnologiyalarni joriy etish, “Aqlli qishloq 

xoʻjaligi” (Smart agriculture) va raqamlashtirilgan agrotexnologiyalar kompleks tizimi joriy 

etilishi kerak [6]. 

Yuqoridagi tahlildan kelib chiqib aytishimiz mumkinki, meva va sabzavotchilik 

mahsulotlarini saqlash, qayta ishlash, eksport qilish hamda tayyor mahsulot holiga keltirish 

uchun quyidagilarni amalga oshirish maqsadga muvofiq: 

- hududlar kesimida meva–sabzavotchilik mahsulotlarini yetishtirish, saqlash, qayta 

ishlash va eksport boʻyicha zamonaviy agroklasterlarni tashkil etish. Bunda asosan mavjud 

yerlardan foydalanish yaxshi samara beradi; 

- innovasion nano texnologiyalarni qoʻllash hamda ilmiy-tekshirish institutlari 

xodimlarining salohiyatini bosqichma-bosqich oshirib borish;  

-meva-sabzavot mahsulotlari asosan tayyor holda eksportga yoʻnaltirilayotgani tufayli 

iqtisodiy samara yetarli boʻlmayapti. Sohaga yangi innovasiyalar va ilmiy ishlanmalar jalb 

qilinsa, yanada yuqori samaradorlikka erishish mumkin; 

- hoʻl meva-sabzavot va tayyor mahsulot eksport qiladigan xoʻjalik sub'ektlarining ishida 

yuzaga keladigan tashkiliy muammolarni bartaraf etish hamda imtiyozlar tizimini ishlab 

chiqish. Bunda davlat xususiy sheriklikni rivojlantirish ijobiy ta'sir koʻrsatadi; 

- meva-sabzavot mahsulotlarini yetishtirish va bir vaqtning oʻzida qayta ishlash bilan 

shug‘ullanuvchi ishlab chiqarish majmualari, xoldinglar va ilmiy ishlab chiqarish birlashmalari 

faoliyatini kengaytirish. Ushbu tarmoqning rivojlanishi natijasida yangi ish oʻrinlari yaratiladi. 

Fikrimizcha, yuqoridagi taklif va tavsiyalar meva-sabzavot mahsulotlarini saqlash 

hamda qayta ishlash tizimiga joriy etilishi sohalarning iqtisodiy samaradorligi oshishiga xizmat 

qiladi. 

